
Монгол Улсын Их Хурлын 2020 оны намрын ээлжит чуулганы
Аюулгүй байдал, гадаад бодлогын байнгын хорооны 
12 дугаар сарын 30-ны өдөр /Лхагва гараг/-ийн 
хуралдааны товч тэмдэглэл
 

Аюулгүй байдал, гадаад бодлогын байнгын хорооны дарга Б.Баттөмөр ирц, хэлэлцэх асуудлын дарааллыг танилцуулж, хуралдааныг даргалав. 

 

Коронавирусm халдвар /КОВИД-19/-ын цар тахлын нөхцөл байдалтай холбогдуулан Засгийн газар, Улсын онцгой комиссоос улс орон даяар бүх нийтийн бэлэн байдлын зэрэгт шилжүүлэх хугацааг сунгасан тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Аюулгүй байдал, гадаад бодлогын байнгын хорооны дарга Б.Баттөмөр, Улсын Их Хурлын гишүүн Н.Алтанхуяг, Б.Бат-Эрдэнэ, Н.Наранбаатар, Б.Энх-Амгалан нар Төрийн ордны “Жанжин Д.Сүхбаатар” танхимаас, Улсын Их Хурлын гишүүн Ш.Адьшаа, П.Анужин, Т.Аюурсайхан, Х.Баделхан, Э.Бат-Амгалан, С.Батболд, Д.Бат-Эрдэнэ, Д.Ганбат, Т.Доржханд, Б.Дэлгэрсайхан, Ц.Сэргэлэн, Д.Цогтбаатар, Н.Энхболд нар MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.
 
Хуралдаанд ирвэл зохих 18 гишүүнээс 18 гишүүн цахим хуралдааны программын ирцэд бүртгүүлж, 100 хувийн ирцтэйгээр хуралдаан 11 цаг 03 минутад Төрийн ордны “Жанжин Д.Сүхбаатар” танхимд эхлэв. 
 

Нэг.Коронавируст халдвар /КОВИД-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2020.12.17-ны өдөр өргөн мэдүүлсэн, эцсийн хэлэлцүүлэг/
 
Хэлэлцэж буй асуудалтай холбогдуулан Монгол Улсын Шадар сайд Я.Содбаатар, Монгол Улсын Шадар сайдын зөвлөх О.Машбат, Л.Саянаа, Эрүүл мэндийн яамны Төрийн нарийн бичгийн дарга Я.Амаржаргал нар “Жанжин Д.Сүхбаатар” танхимаас, Зам, тээврийн хөгжлийн яамны Төрийн нарийн бичгийн дарга С.Батболд, Гадаад харилцааны яамны Консулын газрын захирал Л.Мөнхтүшиг, Эрчим хүчний яамны Төрийн захиргаа, удирдлагын газрын дарга Р.Батрагчаа, Хөдөлмөр, нийгмийн хамгааллын яамны Бодлого, төлөвлөлтийн газрын дарга А.Хишигбаяр, Сангийн яамны Төсвийн зарлагын хэлтсийн дарга М.Санжаадорж, Онцгой байдлын ерөнхий газрын дэд дарга Ц.Ганзориг, Улсын онцгой комиссын нарийн бичгийн дарга Т.Мөнхдорж, Нийслэлийн Засаг даргын орлогч Ж.Сандагсүрэн, Гаалийн ерөнхий газрын Гаалийн улсын ахлах байцаагч Ч.Тамираа, Анагаахын шинжлэх ухааны их сургуулийн захирал, Улсын онцгой комиссын дэргэдэх Эрдэмтдийн зөвлөлийн дарга Н.Хүрэлбаатар нар цахимаар оролцов.

 
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ж.Чимгээ, Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Аюулгүй байдал, гадаад бодлогын байнгын хороо хариуцсан ахлах зөвлөх Ж.Лхагвасүрэн, референт Б.Гандиймаа нар байлцав.

 
Хуулийн төслийг эцсийн хэлэлцүүлэгт бэлтгэсэн талаар танилцуулгыг Аюулгүй байдал, гадаад бодлогын байнгын хорооны дарга Б.Баттөмөр танилцуулав. 
 
Улсын Их Хурлын гишүүн Б.Бат-Эрдэнэ, Н.Алтанхуяг нар үг хэлэв. 
 
Байнгын хорооноос гарах санал, дүгнэлтийг Улсын Их Хурлын гишүүн Б.Энх-Амгалан Улсын Их Хурлын чуулганы нэгдсэн хуралдаанд танилцуулахаар тогтов.   
 
Хуралдаан 13 минут үргэлжилж, 18 гишүүнээс 18  гишүүн хүрэлцэн ирж, 100 хувийн ирцтэйгээр 11 цаг 16 минутад өндөрлөв. 
   

   
Тэмдэглэлтэй танилцсан: 

МОНГОЛ УЛСЫН ИХ ХУРЛЫН
2020 ОНЫ НАМРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
12 ДУГААР САРЫН 30-НЫ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
 

Б.Баттөмөр: Гишүүдийнхээ энэ өглөөний амар амгаланг айлтгая. 
 
Өнөөдөр хуралдааны танхимд Норовын Алтанхуяг гишүүн, Хавдисламын Баделхан гишүүн цахимаар. Н.Алтанхуяг гишүүн биеэр, Энхтайваны Бат-Амгалан гишүүн цахимаар, Баагаагийн Баттөмөр би биеэр оролцож байна. Бадмаанямбуугийн Бат-Эрдэнэ гишүүн байна. Биеэр. Дашдондогийн Ганбат гишүүн цахимаар байна. Тогмидийн Доржханд гишүүн цахимаар байна. Борхүүгийн Дэлгэрсайхан гишүүн цахимаар байна. Цэдэвийн Сэргэлэн гишүүн цахимаар байна. Нямаагийн Энхболд гишүүн цахимаар байна. Н.Наранбаатар гишүүн танхимд ирсэн байна. Ингээд хэд болж байна? 
 
Ирвэл зохих 18 гишүүнээс 13 гишүүн оролцож, 72.2 хувь нь ирсэн байна. Ингээд хурал нээснийг мэдэгдье. 
 
Хэлэлцэх асуудлыг танилцуулъя. Коронавируст халдварын цар тахлаас урьдчилан сэргийлэх, тэмцэх, нийгэм, эдийн засагт сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төсөл. 
 
Засгийн газар 2020 оны 12 сарын 17-ны өдөр өргөн мэдүүлсэн. Эцсийн хэлэлцүүлэг хийнэ. 
 
Хэлэлцэх асуудлын талаар өөр саналтай гишүүн байна уу? Алга байна. 
 
Хэлэлцэх асуудалдаа оръё.
 
Коронавируст халдварт КОВИД-19 цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төсөл. Эцсийн хэлэлцүүлгийг хийнэ. 
 
Ажлын хэсгийг танилцуулъя. Янгүгийн Содбаатар Монгол Улсын Шадар сайд, Очирсүхийн Машбат Монгол Улсын Шадар сайдын зөвлөх, Лхагвасүрэнгийн Саянаа Монгол Улсын Шадар сайдын зөвлөх, Ядамын Амаржаргал Эрүүл мэндийн яамны Төрийн нарийн бичгийн дарга. 
 
Энэ хүмүүс ирээгүй байгаа юм уу? Онлайнаар болж байна уу? 
 
Сандагдоржийн Батболд Зам, тээврийн хөгжлийн яамны Төрийн нарийн бичгийн дарга, Лханаажавын Мөнхтүшиг Гадаад харилцааны яамны Консулын газрын захирал, Рагчаагийн Батрагчаа Эрчим хүчний яамны Төрийн захиргаа, удирдлагын газрын дарга, Амарсайханы Хишигбаяр Хөдөлмөр, нийгмийн хамгааллын яамны Бодлого, төлөвлөлтийн газрын дарга, Мижиддоржийн Санжаадорж Сангийн яамны Төсвийн зарлагын хэлтсийн дарга, Цогтбаатарын Ганзориг Онцгой байдлын ерөнхий газрын дэд дарга, Төмөрбаатарын Мөнхдорж Улсын онцгой комиссын нарийн бичгийн дарга, Жигжидсүрэнгийн Сандагсүрэн Нийслэлийн Засаг даргын орлогч, Чулуунбаатарын Тамир Гаалийн ерөнхий газрын Гаалийн улсын ахлах байцаагч, Нямдаваагийн Хүрэлбаатар Анагаахын шинжлэх ухааны их сургуулийн захирал, Онцгой комиссын дэргэдэх эрдэмтдийн зөвлөлийн дарга гэсэн ийм бүрэлдэхүүнтэй ажлын хэсэг ирсэн байна.  
 
Хуулийн төслийн эцсийн хэлэлцүүлэгт бэлтгэсэн тухай танилцуулгыг Байнгын хорооны гишүүдэд урьдчилан тараасан байгаа. Танилцуулгыг уншиж танилцуулъя. 
 
Коронавируст КОВИД-19-ийн цар тахлаас урьдчилан сэргийлэх, нийгэм, эдийн засагт үзүүлэх сөрөг нөлөөллийг бууруулах тухай нэмэлт, өөрчлөлт оруулах тухай хуулийн төсөл болон хамт түргэн мэдүүлсэн хуулийн төслийг эцсийн хэлэлцүүлэгт бэлтгэсэн талаарх Аюулгүй байдал, гадаад бодлогын байнгын хорооны танилцуулга. 
 
Улсын Их Хурлын дарга, эрхэм гишүүд ээ, 
 
Монгол Улсын Засгийн газраас 2020 оны 12 дугаар сарын 17-ны өдөр Улсын Их Хуралд өргөн мэдүүлсэн коронавируст КОВИД-19 цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн төсөл болон хамт түргэн мэдүүлсэн хуулийн төслийн анхны хэлэлцүүлгийг Улсын Их Хурал 2020 оны 12 дугаар сарын 25-ны өдөр нэгдсэн хуралдаанаар хэлэлцэж эцсийн хэлэлцүүлэгт бэлтгэхээр Аюулгүй байдал, гадаад бодлогын байнгын хороонд шилжүүлсэн билээ.  
 
Аюулгүй байдал, гадаад бодлогын байнгын хороо 2020 оны 12 дугаар сарын 30-ны өдрийн хуралдаанаар анхны хэлэлцүүлгээр олонхийн дэмжлэг авсан саналуудыг төслийн холбогдох зүйл, хэсэг, заалтад нэмэлт тусган төслийн агуулга, бодлого, зарчмыг алдагдуулахгүй үг, хэллэг, дэс дарааллын шинжтэй засварыг хийж эцсийн хувилбарт бэлтгэгдсэн хуулийн төсөл болон төслийг эцсийн хэлэлцүүлэгт бэлтгэсэн талаарх танилцуулгыг Та бүхэнд тараасан болно. 
 
Улсын Их Хурлын эрхэм гишүүд ээ, 
 
Коронавируст КОВИД-19 цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Гамшгаас хамгаалах тухай хуульд нэмэлт, өөрчлөлт оруулах тухай хуулийн төслийн эцсийн хувилбарын төсөл, эцсийн хэлэлцүүлгийг бэлтгэсэн талаарх Аюулгүй байдал, гадаад бодлогын байнгын хорооны танилцуулгыг хэлэлцсэн шийдвэрлэж, хуулийн төслийг баталж өгөхийг хүсэж байна. 
 
Анхаарал тавьсанд баярлалаа. 
 
Ийм танилцуулга байна. 
 
Хуулийн төслийн эцсийн хэлэлцүүлэгт бэлтгэсэн тухай танилцуулгатай холбоотой асуулт асуух гишүүд байвал нэрээ өгнө үү. 
 
Н.Алтанхуяг гишүүнээр тасалъя. Б.Бат-Эрдэнэ гишүүнд микрофон өгье. 
 
Б.Бат-Эрдэнэ: Баярлалаа. Хуулийн төслийг дэмжиж байгаа. 
 
Манай улсын хувьд амаргүй, дотооддоо халдвар тахал тархсан ийм амаргүй нөхцөл байдалтай байгаа.
 
Энэ өвчин тахлын байдал чинь зөвхөн Монголд биш дэлхийн олон улс орнуудад ер нь өдрөөр, цагаар нөхцөл байдлууд өөрчлөгдөж байгаа. Ийм цаг үед Монгол Улсын Засгийн газар, Улсын онцгой комисс, Улсын Их Хурал шуурхай ажиллаж холбогдох хууль тогтоомж, эрх зүйн өөрчлөлтийг шуурхай хийж өгч байгаад энэ ингэхээс өөр үг байхгүй ийм чухал зүйл. 
 
Хамгийн гол нь ийм амаргүй нөхцөл байдалд бид нэг ойлголт аль болохоор нэг байвал их зөв зүйтэй байна гэж. Би үүнийг ноднин бараг нэг жилийн өмнө энэ халдвар цар тахал өмнөд хөрш Бүгд Найрамдах Хятад Ард Улсад дэгдэж эхэлж байх үед манайх шуурхай арга хэмжээ авч байсан. Монгол Улсын төр, Засгийн газраас.
 
Тэгэхээр тэр үед Аюулгүй байдал, гадаад бодлогын байнгын хороон дээр би өөрийн байр сууриа илэрхийлж байсан юм. Энэ нь юу гэхээр зэрэг юуны өмнө мөнгө санхүүтэй холбоотой, энэ хандив, тусламжтай холбоотой юмнууд нь ил тод, нээлттэй байх хэрэгтэй гэдэг ийм зүйлийг хэлж байсан. 
 
Тэгээд одоо бараг нэг жил шахам хугацаа өнгөрөхөд энэ мөнгөтэй холбоотой хэл ам бас байсаар байгаа. 
 
Тэгэхээр зэрэг үүнийгээ ер нь цаашдаа анхаарах хэрэгтэй. Хэрвээ дутуу хаалттай байна гэж хэлж байгаа юм биш. Энэ ил тод, нээлттэй аль болохоор л нээлттэй байгаа нь мэдээж асуудал. Гэхдээ энэ асуудал дээрээ бүр онцгой анхаарах хэрэгтэй. 
 
Энэ цаг дууслаа. 1 минут авах уу? 
 
Б.Баттөмөр: Б.Бат-Эрдэнэ гишүүнд 1 минут өгчихье. 
 
Б.Бат-Эрдэнэ: Баярлалаа. Тэгээд үүнтэй зэрэгцүүлээд аливаа мэдээллүүд нэг шугамаар, их ойлгомжтой мэдээлэл хүргэж байхгүй бол үнэн худал нь мэдэгдэхгүй ийм мэдээллийг ингээд олон сувгаар тараагаад байх юм бол нийгэмд айдас хүйдэс төрүүлдэг. Энэ цар тахлын хажуугаар, дайны хажуугаар дажин гэдэг шиг ийм олон зүйлүүд байх юм. 
 
Тэр мөнгө санхүүтэй холбоотой, энэ мэдээллүүдтэй холбоотой, ингээд бусад олон зүйлүүд хоорондоо зөрөлдөөд байгаа учраас үүнээс гарах муу үр дагавар бас багагүй байх учраас үүнийг тооцож үзэх хэрэгтэй гэдэг ийм саналыг хэлье. Энэ хуулийн төслийг дэмжиж байгаа гэдгээ хэлье. Баярлалаа.
 
Б.Баттөмөр: Б.Бат-Эрдэнэ гишүүнд баярлалаа. Норовын Алтанхуяг гишүүн. 
 
Н.Алтанхуяг: Энэ хуулийн төсөл юу яах вэ. Энэ маань хугацаа нь дуусаж байгаа учраас хугацааг нь сунгаж байгаа л гэж би ойлгож байгаа. 
 
Түүнээс биш манай иргэдийн хэлээд байгаа, хүмүүсийн хүсээд байгаа тэр олон зохицуулалт энэ хуульд хараахан. Яах вэ, цаг хугацааны хувьд амжаагүй гэж хэлж болох юм даа. 
 
Тийм учраас 12 сарын 31-н гээд хугацаа нь дуусчхаж байгаа учраас энэ хуулийнхаа үргэлжлэх хугацааг сунгаад явна биз. Тэр хүмүүсийн, иргэдийн хэлээд байгаа олон юмыг бас хууль болгож тусгамаар л байгаа юм. Энэ хууль болгож яагаад тусгах гээд байгаа вэ гэхээр Онцгой комисст найдаад хаячхаар чинь тэнд бас жаахан хариуцлагагүй юм болоод байна. Би жишээ нь тэр нислэг ярьсан шүү дээ. 
 
Ядаж онгоцоор нисдэг нислэгээ яг гарцаагүй төлөвлөж байгаад л олон хүнд мэдэгдчихсэн бол тэгээд л тэрийгээ аваач ээ гэсэн. Үүнийг болохоороо бид зохицуулчихна аа л гэж байгаа юм. Тэгээд амаар зохицуулах бол нэг хэрэг. Яг хууль болгож байгаад хэрэгжүүлэх бол их чухал. 
 
Хоёр төрлийн юм уг нь хиймээр байгаа шүү дээ. Б.Баттөмөр дарга. Би энэ түр хороонд орсноос хойш шувт хэлсэн. 
 
Нэгдүгээрт, энэ оношилгоо, эмчилгээ. Ингээд л хүмүүс хэлээд байна шүү дээ. Бүгдийг нь эмнэлэг рүү аваачиж яах нь вэ. Хүнд хөнгөн олон юмнаас нь хамааруулаад янз бүрээр эмчилдэг арга байна. Ингээд мэргэжлийн хүмүүс их олон юм яриад байна. Тэрийг нь нэг удаа бид заавал сонсох хэрэгтэй, хууль болгодоггүй юм аа гэхэд. 
 
Хоёр дахь нь, эдийн засаг гэж том хэлээд яах вэ. Энэ аж ахуйн нэгж, иргэдийн ахуй амьжиргаа энэ тав гурван төгрөг болдог байсан энэ аж ахуйн нэгж. Эд нарынхаа үйл ажиллагааг дэмжих чиглэлээр би бол хийгдэж байгаа юм чинь эзэндээ хүрэхгүй ээ л гэж бодож байгаа юм. Цахилгааны төлбөр тэглэсэн гэдгийг бол дэмжиж байгаа. Тэр бол зөв зүйтэй зүйл болсон. 
 
Тэгэхээр ийм ийм юмаа шинэ он гаргаад шинэ эрч хүчтэйгээр хуульдаа дахиж оруулах байлгүй дээ. Одоо энэ хууль чинь бол…/минут дуусав/
 
Б.Баттөмөр: Н.Алтанхуяг гишүүнд нэмэлт 1 минут өгье. 
 
Н.Алтанхуяг: Ер нь энэ хуульд нэг буруу юм яваад байгааг нь сая дахиад давтлаа шүү. 
 
Ноднин жил та нар 4 сарын 29-нд энэ хуулийг батлахдаа улсын хэмжээнд төсвийн зохицуулалт хийхгүйгээр, төсвийн тодотгол хийхгүйгээр Засгийн газар өөрөө шийд гээд ингээд хаячихсан тэр заалтыг сая нийслэл, дүүрэг, аймаг, сумын Засаг дарга нар луу шилжүүлсэн. Би үүнийг их буруу л гэж байгаа юм. Мөнгө төгрөг. 
 
Өвчин зовлонгийн хажуугаар хэдэн дарга нар нэг баахан мөнгө төгрөг нааш нь цааш нь өөрсдийнхөө үзэмжээр зохицуулна гэдэг бол их муу жишиг шүү. Тэгэхдээ яах вэ. Шинэ он гараад төсвийн тодотголоо хийх байлгүй дээ. Эсвэл арай Ерөнхийлөгчийн сонгуульд ингээд бэлдээд баахан юм ингээд эрх мэдлээ доошоо хаяад байгаа юм биш үү. 
 
Тэгвэл Их Хурал гэж суухын ч хэрэг ер нь утга учир багатай болно шүү. Тэгэхээр яах вэ одоо муу үгнүүд хуучин онтойгоо хамт үлдэг. Шинэ онд жаахан хариуцлагатай ажиллая. 
 
Б.Баттөмөр: Санал хэлж дууслаа. Коронавируст КОВИД-19 цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслийн эцсийн хэлэлцүүлгийг хийж дууслаа. 
 
Чуулганы нэгдсэн хуралдаанд хэн танилцуулах вэ? Б.Энх-Амгалан гишүүн танилцуулъя.  
 
Өнөөдөр Аюулгүй байдал, гадаад бодлогын байнгын хорооны хурлаар хэлэлцэх асуудал дууссан тул Та бүхэнд баярлалаа. Хурал өндөрлөснийг мэдэгдье.
 
Дууны бичлэгээс буулгасан:
ХУРАЛДААНЫ ТЭМДЭГЛЭЛ 
ХӨТЛӨХ АЛБАНЫ 
ШИНЖЭЭЧ

